Төсөл

МОНГОЛ УЛСЫН ХУУЛЬ

2024 оны ... дугаар 							          Улаанбаатар
сарын ...-ны өдөр 									       хот


СЭЖИГТЭН, ЯЛЛАГДАГЧИЙГ БАРИВЧЛАХ, ЦАГДАН
ХОРИХ ШИЙДВЭРИЙГ БИЕЛҮҮЛЭХ ТУХАЙ ХУУЛЬД
НЭМЭЛТ, ӨӨРЧЛӨЛТ ОРУУЛАХ ТУХАЙ

1 дүгээр зүйл.Сэжигтэн, яллагдагчийг баривчлах, цагдан хорих шийдвэрийг биелүүлэх тухай хуулийн 16 дугаар зүйлд доор дурдсан агуулгатай 16.2.13 дахь заалт нэмсүгэй:

“16.2.13.хоригдсон этгээд өөрийн өмгөөлөгчтэй ганцаарчлан уулзах өрөөний стандарт.”

2 дугаар зүйл.Сэжигтэн, яллагдагчийг баривчлах, цагдан хорих шийдвэрийг биелүүлэх тухай хуулийн дараах хэсэг, заалтыг доор дурдсан агуулгаар өөрчлөн найруулсугай:

1/24 дүгээр зүйлийн 24.1 дэх хэсэг:

“24.1.Хоригдсон этгээд нь ариун цэвэр, эрүүл ахуйн шаардлагад тохирсон нөхцөл, унтаж амрах боломжоор хангагдана. Хиймэл гэрэлтүүлэг нь хоригдлын хараанд аюулгүй, уншиж, ажиллах, амрах нөхцөлийг хангасан байна.”

2/32 дугаар зүйлийн 32.2.3 дахь заалт:

“32.2.3.эрүүгийн хариуцлага удаа дараа хүлээж байсан этгээд;”

3 дугаар зүйл.Сэжигтэн, яллагдагчийг баривчлах, цагдан хорих шийдвэрийг биелүүлэх тухай хуулийн 21 дүгээр зүйлийн 21.2 дахь хэсгийн “заавал хянана.” гэснийг “хянаж болно.” гэж өөрчилсүгэй.

4 дүгээр зүйл.Сэжигтэн, яллагдагчийг баривчлах, цагдан хорих шийдвэрийг биелүүлэх тухай хуулийн 34 дүгээр зүйлийн 34.1 дэх хэсгийн “, өсвөр насны хүн бол 7 хоног хүртэл” гэснийг хассугай.

5 дугаар зүйл.Сэжигтэн, яллагдагчийг баривчлах, цагдан хорих шийдвэрийг биелүүлэх тухай хуулийн 35 дугаар зүйлийн 35.4 дэх хэсгийг хүчингүй болсонд тооцсугай.

6 дугаар зүйл.Энэ хуулийг 2024 оны ... дугаар сарын ...-ны өдрөөс эхлэн дагаж мөрдөнө.



Гарын үсэг

ТАНИЛЦУУЛГА


Сэжигтэн, яллагдагчийг баривчлах, цагдан хорих шийдвэрийг биелүүлэх тухай хуульд нэмэлт, өөрчлөлт оруулах тухай хуулийн төсөл

Улсын Их Хурлаас 1999 оны 7 дугаар сарын 01-ний өдөр баталсан Сэжигтэн, яллагдагчийг баривчлах, цагдан хорих шийдвэрийг биелүүлэх тухай хуулиар эрх бүхий албан тушаалтнаас хуульд заасан үндэслэлээр гаргасан шийдвэрийн дагуу сэжигтэн, яллагдагчийг баривчлах, цагдан хорих шийдвэрийг биелүүлэх нөхцөл, журмыг тодорхойлох, тэдгээртэй холбогдсон харилцааг зохицуулж байна.

Тус хуульд хоригдсон этгээд нь ариун цэвэр, эрүүл ахуйн шаардлагад тохирсон нөхцөл, унтаж амрах боломжоор хангагдах талаар ерөнхий зохицуулалт байгаа хэдий ч хорих өрөө нь шөнийн цагт унтаж амрах нөхцөлийг хангахгүй хурц, тод гэрэлтэй байгаа нь хүнийг шаналган зовоож, хүнлэг бус аргаар хянах нэг хэлбэр болж байгаа талаар Хүний эрхийн Үндэсний комиссоос зарим хорих ангид хяналт шалгалт хийх үед гомдол саналыг ирүүлдэг байна.

Түүнчлэн, Эрүү шүүлт болон хүнлэг бус, хэрцгий доромж хандлагаас ангид байх эрх нь Монгол Улсын Үндсэн хууль болон олон улсын эрх зүйн дагуу хэзээ ч хязгаарлаж үл болох туйлын /абсолют/ эрх бөгөөд эрүү шүүлт бол зөвхөн өвтгөхөөр үйлдэл биш юм. Энэ зүй бус хандлага нь тодорхой зорилгод хүрэхийн тулд хүнийг шаналган зовоож хянах, удирдах арга хэрэгсэл болгон ашигладаг. Нэгдсэн Үндэстний Байгууллагаас батлан гаргасан “Хоригдлуудтай харьцах наад захын жишиг дүрмүүд”-ийн И.б заалтад “Хиймэл гэрэлтүүлэг нь хоригдлын хараанд аюулгүй, уншиж, ажиллаж болохоор хангалттай байвал зохино.” гэж заасан.

Иймд хоригдсон этгээд нь ариун цэвэр, эрүүл ахуйн шаардлагад тохирсон нөхцөл, унтаж амрах боломжоор хангагдах, хиймэл гэрэлтүүлэг нь хоригдлын хараанд аюулгүй, уншиж, ажиллах, амрах нөхцөлийг хангасан байх шаардлагыг нарийвчлан тусгалаа. Түүнчлэн хоригдсон этгээд өөрийн өмгөөлөгчтэй ганцаарчлан уулзах нөхцөл бололцоогоох хангах зохицуулалтыг нэмж тусгалаа.

Мөн баривчлах, саатуулах, цагдан хорих байранд байгаа сэжигтэн, яллагдагчийн захидал харилцааны нууцыг хамгаалуулах эрхийг хангах, бусад хуульд хэрэглэгдээгүй нэр томьёог /онц аюултай гэмт хэрэгтэн/ хасах зэрэг зохицуулалтыг хуулийн төсөлд тусгалаа.
